
Inatsisartut suleriaasianni § 33 naapertorlugu matumuuna Inatsisartut aalajangiiffigisassaattut 
siunnersuut imaattoq saqqummiuppara: 
 
Inuit ilinnarnertuutut allamilluunniit ilinniakkamik naammassinnissimanermikkut 
oqaluttariarsornikkut allattariarsornikkullu tuluttoorsinnaasut qanoq meeqqat atuarfiini, 
piareersarfinni, sunngiffimmi ilinniartitaanerni suliffissaaleqisunulluunniit pikkorissarnerni 
tuluttut ilinniartitsisutut atorneqarsinnaanersut pillugu Naalakkersuisut nassuiaammik 
saqqummiussinissamik peqquneqarnissaannik Inatsisartut aalajangiiffigisassaattut 
siunnersuut. Nassuiaat kingusinnerpaamik 1. august 2015 Inatsisartunut agguaanneqassaaq. 
(Inatsisartunut ilaasortaq Ruth Heilmann, Siumut) 
 
Tunngavilersuut: 
Ukiorpassuarni kingulerussaasimavugut nunatsinni tuluit oqaasiinik ilinniartitaaneq 
eqqarsaatigalugu, tamanna ullumikkut nanertuutigaarput nunarsuarmioqatitsinnut akuunissatsinnut 
killiliisarmat, tassami tuluit oqaasii tassaammata nunarsuup sinnerani oqaasiusut pingaaruteqartut 
taakkuuppullu ilisimassallugit maanna innuttaasunik pisariaqartinneqarluinnartut. 
 
Atuarfitsialaap pilersinneqarnerani tuluit oqaasiinik ilinniartitsineq siuaallatsinneqarnikuuvoq 7. 
Klassemi aallartittaraluartoq 4. klassemi aallartinneqartalernikuummat. Aammami Inatsisartunit 
siunnersuutigineqartarpoq allaat 1. klassemit ilinniartitsineq aallartinneqartariaqartoq, kisiannili 
tamanna ajornakusoortinneqartuarpoq ilinniartitsisut tuluttoortitsisartut ilinniarsimasut nunatsinni 
amigaataanerat patsisigalugu. 
 
Tuluttut ilinniartitsisuunissamut ilinniartitsisutut allatulluunniit naammassisimanissamik 
piumasaqaateqarneq atuutsinneqarnera qularnanngitsumik ilinniartitsisussaaleqinermut 
pissutaaqataasarpoq, taamatummi angusaqarsimasut suli amerlanngimmata. Atuartitsinissamut 
piumasaqaataasut nalilersoqqittariaqartut isumaqarpunga. 
 
Pikkorissunik tuluttut ilinniartitsisoqannginnissaq uani ujartorneqanngilaq, kisianniuna 
ajornartorsiummut atuuttumut aaqqiiniarnissaq pineqartoq. 
 
Nunatsinni  tuluttut ilinniarsimasut amerlagunaraluarput atorluarneqarsinnaasut, tassami GU-ni 
ilinniarsimasut, HTX-imi ilinniarsimasut tuluttut ilinniartitsisuusinnaagaluarput. 

Isumaqarpunga tuluit oqaasiinik ilinniarsimasut pikkorissartilaarnerisigut immikkullu 
ilinniartilaarnerisigut ilinniartitsisinnaasunik amerlasuunik allagartartaartitsisoqarsinnaasoq, 
taakkuuppullu meeqqat atuarfiini, piareersarfinni, sunngiffimmi atuartitsinermi aammalu  
suliffissaaleqisunut ilinniartitsinermi tuluttut ilinniartitsisinnaasut. 
 
Taamaaliornikkut aatsitassarsiornermi, uuliasiornermi, avataasiortuni aalisarnermi, 
takornariaqarnermi allarpassuarnilu sullivinni inuit suliffittaarsinnaanissaat aamma 
aqqutissiuunneqassaaq, taakkunanimi tuluttoorsinnaanermik ullutsinni 
piumasaqaateqartoqartalernera takornartaajunnaarmat. 
 
Tuluit oqaasii nunarsuarmut attaveqarnermut ilinniartitaanikkut suliffeqarnikkullu 
aammaassisuummata nunatsinni kalaaleqatitta aamma atornissaat pingaartittariaqarparput 
tamannalu piaarnerpaamik ilungersuullugu aqqutissiuunneqartariaqarpoq. 
 
Siunnersuutip aningaasatigut allaffissornikkullu pisortanut kinguneqaatissai 
Nassuiaasiornissamik piumasaqarneq Namminersorlutik Oqartussanut allaffissornikkut immikkut 
aningaasartuutaanissaa naatsorsuutigineqarpoq. Nassuiaasiornissamik suliassaq AC-tut atorfilimmut 
ukiup affaanik sulinermik naleqassasoq naatsorsuutigineqarpoq, aningaasanngorlugu 250.000 kr.-
nik naleqassangatinneqarluni. 

Naalakkersuisoqarfiup susassaqartup aningaasaliissutaareersut iluanni suliassanillu 
pingaarnersiuinikkut nassuiaasiornissamik suliassaq naammassissavaa. 

Ilinniartitaanikkut suliassaq immikkut aningaasartuutaassasoq naatsorsuutigineqarpoq, 
maannangaarli qanoq aningaasartuutaanissaa missingersuusiorneqarsinnaanngilaq 
nassuiaasiornermi aatsaat tamanna pisinnaammat. 

Siunnersuutip namminersorlutik inuussutissarsiortunut allaffissornikkut aningaasatigullu 
kinguneqaatissai 
Kisianni innuttaasut amerlanerit tuluttutoorsinnaalerpata taamaalillutillu pisinnaasamikkut 
qaffassarlutik tamanna namminersorlutik inuussutissarsiuteqartunut iluaqutaassaaq, sualummik 
inuussutissarsiutinut aatsitassarsiornermut attuumassuteqartunut, taakkuummatami tuluttut 
oqalussinnaasunik sulisoqarusuttartut. 

Siunnersuutip innuttaasunut allaffissornikkut aningaasatigullu kinguneqaatissai 
Soqanngilaq. 


